
      Prolog


      Mir stöue nis es eifachs Huus vor, 
es Huus am Rand vo Buenos Aires, 
wo temporär gmietet isch worde, 
aus Ort vor Rueh und vor Erholig.


      Im Parterre vo däm Huus 
het me für e Härzpatiänt, 
wo nümm so guet 
cha Stäge loufe, 
näb der Chuchi 
es Zimmer iigrichtet, 
won er gäbig cha lige, 
won er cha fernsehluege 
oder eifach looslo.


      Es isch e Platz zum läbe, 
e Platz zum zue sech cho, 
en Ort zum Bsuech ha, 
en Ort zum zäme si, 
mit vertroute Mönsche, 
und nodisno hoffetlech 
wieder gsung wärde, 
en erhousamen Ort, 
wo ne rund um d Uhr 
öpper betröit.


      Aber a däm Oobe 
im Novämber 2020 
isch numen är deheime, 
isch numen är i dere Wohnig, 
der Diego Maradona ganz allei, 
e truurige, chranke Maa 
mit em ne schwache Härz 
und em Gmüet vom ne Bueb.


      Es isch e Maa, 
wo einisch 
jedem Fuessbau 
mit sim lingge Fuess 
en unbeschriibleche 
Zouber het chönne gä.


      Es isch e Maa, 
wo einisch 
vo Millione vo Mönschen 
uf der ganze Wäut 
gliebt und verehrt 
und vergötteret isch worde.


      Es isch e Maa, 
wo mit sire Usstrahlig, 
sim Witz und sim Schauk 
vüu meh het verkörperet 
aus eifach e Fuessbauprofi, 
wo guet cha schutte.


      Aber do, 
a däm Novämber-Oobe, 
isch er ganz und gar allei, 
i dere z lääre Wohnig, 
i däm z höche Zimmer, 
i däm z grosse T-Shirt, 
ganz allei isch er jetz, 
wo nim Gsundheit 
eso z schaffe macht, 
wo nim grad niemer 
uf d Schuutere 
und wo niemer 
a sini Türe chlopfet. 


 Es isch nid unbedingt 
di gwöhnlechi Einsamkeit 
vom ne Chranke. 
Es isch en Einsamkeit, 
wo vüu Verzwiflig 
und e töifi Angscht 
dinnen isch. 
Är gspürt ds Alleisi 
aus Bedrohig, 
fasch wi nes Ching, 
wo am ne frömden Ort 
sini Mueter nümm fingt.


      Der Diego isch nid so aut, 
är isch ersch grad 
sächzzgi worde, 
aber är het scho meh gseh 
und meh erläbt 
aus mänge Gliichautrige.


      Wär genau luegt, 
gseht i sinen Ouge no 
ds Liecht vor Erlüchtig, 
es isch no ganz weni do, 
es Räschteli vo däm Liecht, 
wo jedem Mätsch vom Diego 
e Glanz het gschänkt, 
wos uf de Fuessbauplätz 
vor ganze Wäut 
vor em Diego no nid 
und nach em Diego 
nümm het ggä.


      Und wo das letschte Liecht 
ändgüutig usgeit, 
und wo das schwache Härz 
nümme ma schlo, 
wo d Seeu vom grosse 
Diego Armando Maradona 
dä ploget Körper verlot, 
isch wit und breit niemer ume, 
wo nim di Hang chönnt häbe, 
di Hang, wo ganz alleini 
chaut und chöuter wird.

